
 Saida mak akontese ba UNAMET?
 
♦  UNAMET ninia serbisu mak atu organiza Konsulta Popular iha Agostu tinan 1999.
 
♦  UNAMET la iha tan ona. UNTAET mak iha fali ona iha ninia fatin.
 
 

 Saida mak UNTAET?
 
♦  UNTAET mak Nasoens Unidas Nia Administrasaun Tranzisional iha Timor Lorosa’e.

♦  UNTAET mak autoridade tranzisional harii ona hosi Nasoens Unidas nia Konselhu
Seguransa atu tulun ema Timor Lorosa’e iha dalan ba independensia.

♦  UNTAET iha sorin tolu:
– administrasaun públika ne’ebé iha mós
   Polisia Sivíl;
– tulun humanitaria; no
– Forsa Dame ONU nian

♦  UNTAET ninia ulun boot mak Administrador Tranzisional, Sergio Vieira de Mello.

♦  Iha distritu idaidak, Administrador Distritu UNTAET nian ida mak hola
responsabilidade ba asuntu lejislativu no exekutivu tomak, nune’e mós ho
administrativu justisa nian.

♦  UNTAET iha autoridade exkluzivu atu hala’o lejislativu liu hosi Regulamentu sira.
 



 

 Saida mak UNTAET halo?

♦  UNTAET responsável ba aspetu tomak kona ba administrasaun Timor Lorosa’e nian,
hanesan saude, agrikultura, no politika ekonomia nian, impostu, hadia luirón, bee,
eletrisidade no asuntu judisial.

♦  UNTAET fó liman hodi dezenvolve Funsionariu Estadu Timor Lorosa’e nian foun
ida no Administrasaun foun ida. Edukasaun no saude mak prioridade boot liu.

♦  UNTAET rekruta no fó treinu Polisia Sivíl foun sira Timor Lorosa’e nian.

♦  UNTAET harii daudaun sistema judisial ho Juiz Timoroan, Promotor no Defensor
Publiku sira.

♦  UNTAET tau matan ba prosesu fahe tulun humanitaria.

♦  UNTAET sei koordena reabilitasaun hotuhotu, rekonstrusaun no programa
dezenvolvementu sira.

♦  UNTAET investiga daudaun violasaun direitus humanus no tulun organizasaun
direitus humanus nasional sira no lejislasaun atu prevene violasaun hirak ne’e hodi
labele mosu fali tan.

 
 

 Sé mak sei fó garantia seguransa no orden sivíl ihaTimor
Lorosa’e?

♦  INTERFET – Forsa Multinasional ba Timor Lorosa’e to’o mai iha Setembru tinan
1999 atu hametin fali seguransa.

♦  Forsa Dame ONU nian sei troka INTERFET iha Fevereiru tinan 2000.

♦  Forsa Dame ONU nian sei fó seguransa hanesan loloos ho INTERFET.

♦  Hosi Forsa INTERFET nian 70% sei hela no tama hamutuk ho Forsa Dame ONU
nian. Forsa foun sei mai hosi Bangladesh, Chile, Pakistaun, no Portugál.

♦  UNTAET mak responsável tomak ba seguransa, lei no orden sivíl, nune’e sei fó
garantia liu hosi Forsa Dame ONU no Polisia Sivíl ONU nian, no iha tinan ne’e nia
laran liu hosi Polisia Sivíl foun Timor Lorosa’e nian.

♦  Naran krime ruma ne’ebé mosu tenke fó hatene ba Polisia Sivíl ONU nian.



Oinsá mak UNTAET hakotu lia importante sira?

♦  Hodi hakotu lia importante hotuhotu, UNTAET konsulta tomak ho Timoroan sira.

♦  Orgaun politika boot liu iha Timor Lorosa’e mak Konselhu Konsultativu Nasional
(KKN).

♦  Konselhu Konsultativu Nasional (KKN) iha membrus na’in 15:
– reprezentante na’in 7 CNRT
– reprezentante na’in 1 Igreja
– reprezentante na’in 3 independente hosi

        CNRT
– membrus staff na’in 4 UNTAET

♦  Administrador Tranzisional mak tur nu’udár xefe Konselhu Konsultativu Nasional.

♦  Konselhu Konsultativu Nasional hakotu lia kona ba asuntu nasional nian, hanesan
numeru funsionariu estadu, osan lokal, lisensa negosiu lokal sira nian, ets.

♦  Konselhu Konsultativu Nasional sei iha komite sektorial atu fó konselhu kona ba
ekonomia, saude, edukasaun, politika agrikultura, infraestratura, serbisu sivíl no
administrasaun lokal.

♦  Iha distritu idaidak, Administrador Distritu UNTAET nian tur nu’udár xefe Konselhu
Konsultivu Distritu nian, ne'ebé hamutuk ho lider komunidade sira sei hakotu lia kona
ba politika distritu nian.

UNTAET sei hela to’o bainhira?

♦  UNTAET sei hela to’o organiza ona eleisaun livre hodi harii Parlamentu no Governu
Timor Lorosa’e nian.

♦  Oras ne’e seidauk hatene loos bainhira mak hala’o eleisaun, maibé keta iha tinan
2001 karik.

♦  Hafoin eleisaun hala’o tiha, Timor Lorosa’e sei sai nu’udár rain ida soberanu no
independente.

♦  Governu Timor Lorosa’e foun ne’e hafoin sei hakotu lia kona ba prezensa ONU nian
ne’ebé nia hakarak atu hela iha Timor Lorosa’e.


